
SARS e kopa tshwarelo ho balefalekgetho 

Tshwane, 25 Mphalane 2023 – Ditshebeletso tsa Lekgetho tsa Afrika Borwa (SARS) 

ka mehla di hahamella ho hlakisetsa le ho hopotsa balefalekgetho ka boitlamo ba bona 

ba molao, mmoho le ditlamorao ebang ba sa ikobele. Ho sa natswe thomo ya molao 

ya SARS ho nka mehato kgahlano le balefalekgetho ba hlolehang ho ikobela, ka 

kakaretso ho lebelletswe hore pele re hopotse le ho neha balefalekgetho monyetla wa 

ho ikobela, pele re qala ka mehato ya molao. Molaetsa wa SMS o rometsweng pejana 

bekeng ena, o mabapi le dikgutliso tse moaro, o hlolehile ho ikamahanya le maemo a 

seprofeshenale ao re batlang ho dula re na le ona. Ka hona SARS e kopa ho inelwa 

matsoho metsing mabapi le ka moo sena se ileng sa sebetswa ka teng, le pherekano 

eo sena se ka beng se e baketse balefalekgetho ba tshepahalang, mmoho le tshitiso 

efe kapa efe e bileng teng. 

Sepheo ka molaetsa e ne e le boiteko ba nnete ba ho hopotsa balefalekgetho ho faela 

dikgutliso tsa bona tsa lekgetho le ho phethahatsa boitlamo ba bona ba molao. 

Bongata ba balefalekgetho ke batho ba tshepahalang mme hangata ba thabela 

dikgopotso tsena. Balefalekgetho ba tshepahalang ha ba lokela ho tshoswa ke SARS 

empa he, ka bomadimabe, tsela eo molaetsa o ngotsweng ka teng o bakile sena. 

Molaetsa ona ka bomadimabe o bua ka kgonahalo ya botjhotjhisi ba balefalekgetho 

ka lebaka la ho hloleha ho faela dikgutliso tsa bona jwalokaha ba lokela ho etsa jwalo 

ka molao. Le ha SARS e na le matla ka molao ho hopotsa balefalekgetho bohle ba 

ntseng ba ingodisitse le SARS mabapi le boitlamo ba bona ba molao ba ho faela 

dikgutliso tse amehang ka letsatsi le behilweng, SARS ha e qale ka mehato ya moalo 

pele e buisana le balefalekgetho.  

Ho hlokomelwe hore khampani e lebelletswe ho faela kgutliso ya lekgetho ebang e 

angwa ke dipehelo tsena tse latelang: 

(i) e fumane lekeno lohle pele ho ditloso la tjhelete e fetang R1 000; 

(ii) e bile le thepa tsa tjhelete e fetang R1 000 kapa e bile le dikoloto tsa tjhelete e 

fetang R1 000, nakong efe kapa efe; 

(iii) e bile le kuno efe kapa efe ya tjhelete kapa tahlehelo ya tjhelete e fetang R1000 

ho tswa ho tlohelweng ha thepa eo Sejule ya Borobedi ya Molao wa Lekgetho la 

Lekeno e amanang le yona; le kapa  

(iv) e bile le lekeno le lefiswang lekgetho, tjhelete e keneng e kgethiswang kapa 

tahlehelo ya tjhelete e hlahlobilweng. 

Balefalekgetho ba angwang le dipehelo tsena tse ka hodimo ba tlameha ho faela 

dikgutliso tsa bona. Ka bomadimabe, balefalekgetho ha ba natse dikgopotso tsa 

SARS, mme sena se bake hore boemo bo mpefale le ho feta ho fihlela ho hlokeha 

mehato ya molao.  Le ha ho se ho le jwalo, ba ye ba hopotswe ka boitlamo ba bona 

ba ho faela dikgutliso tse morao.  

SARS ha jwale e kginne SMS ena. Re sa le mona, SARS e lakatsa ho hopotsa 

balefalekgetho hore e dutse e le boitlamo ba bona ba molao ho netefatsa hore merero 

ya bona ya lekgetho e eme hantle ebang e se jwalo. SARS e tla buisana le 

balefalekgetho mabapi le dikgutliso tse morao ka nako e loketseng.  



Re batla ho hlakisa hore balefalekgetho ba ntseng ba tswela pele ho iphapanya le 

dikgopotso le ho hloleha ho lokisa merero ya bona ya lekgetho ho latela molao, ba tla 

qetella ba tjamelane le diketso tsena tsa bona tsa ho se natse ho ikobela.  

Ha re phethela, SARS e ananela matsapa a balefalekgetho ba tshepahalang bao ka 

mehla ba ikobelang boitlamo ba bona. Re ananela seabo sa lona mosebetsing ona 

oo le re tshepetseng ona.  

Ho fumana lesedi le fetang lena, ka kopo ikopanye le SARS ho 

SARSMedia@sars.gov.za 

